
HORDHAC

Dowladda Federaalka Soomaaliya waxaa ka go’an sidii ay u sugi lahayd bad-qabka
dadkeeda iyo hantida dalka, iyadoo ujeeddadu tahay sidii looga hortagi lahaa
khataraha ka dhanka ah muwaadiniinta iyo Shirkadaha Soomaaliyeed, gaar ahaana
maalgelinta argagixisada. Iyadoo maanka lagu haayo taas, isla markaana la
tixgalinayo go’aammada Qarammada Midoobay oo aan xubinta ka nahay, ayay
Dowladdu go'aansatay inay dejiso Sharci iyo xeerarkii looga baahnaa si loo dhaqan-
geliyo istiraatijiyadda lagu ciribtirayo maalgelinta argagixisada, walibana lagu
hirgelin karo go'aammada Qaramada Midoobay ee khuseeya Cunaqabataynta
Cayiman ee Maaliyadeed.

Sharcigaan iyo xeer hoosaadyada ka dhalan doono ayaa Dowladda Soomaaliya siin
doona dariiqa sharciga ah ee loo marayo marka lagu sameeynayo asteeyn shirkado
ama shaqsiyaad si cunaqabateeyn loogu soo rogo.

Intaa waxaa dheer, Sharcigan wuxuu awood u siinayaa Dowladda inay si buuxda u
fuliso waajibaadkeeda kaga aadan go'aamada laxirirra cunaqateeynta oo ay soo saarto
Qaramada Midoobay. Go’aamadan oo ay soo saaraan Golaha Ammaanka ee
Qaramada Midoobay ayaa waxaa ka mid ah kuwo looga dan leeyahay in lagu soo
rogo cunaqabateyn ka dhan ah shaqsiyaad iyo shirkado cayiman, kuwaas oo ay
Qaramada Midoobay u aragto inay ku xad-gudbeen shuruucda caalamiga ah, sidaas
darteedna ay khatar ku yihiin nabadda iyo ammaanka caalamka.

CUTUBKA 1-AAD
MAGACA, UJEEDDADA IYO QEEXITAANNADA

Qodobka 1aad
Magaca iyo Baaxadda Sharciga

1. Sharcigan waxaa lagu magacaaba Sharciga Cunaqabataynta Maaliyadeed ee
Cayiman.
2. Sharcigan waxaa lagu dhaqayaa dadka lagu tuhmo maalgelinta argagixisada.

Qodobka 2aad
Ujeedada

1. Ujeedka Sharcigan ayaa ah in Soomaaliya yeelato nidaamyo cunaqabatayn
maaliyadeed oo adag oo u oggolaanaya inay hirgeliso cunaqabataynta gudaha,
walibana ay fuliso iyadoo tixgelineysa xubinnimadeed Qaramada Midoobay
go’aannada Golaha Ammaanka ee la xiriira nidaamka cunaqabateynta ee ku aaddan
cunaqabateynta iyo la dagaallanka maalgelinta argagixisada.

2. Sharcigani waxa uu dhigayaa habraacyada looga baahanyahay inay u-
hoggaansamaan hay’adaha maamulka iyo kuwa kormeerka markii ay u asteeynayaan
hay’ad ama shaqsi cunaqabateeyn maaliyadeed ee cayiman, ku darista ama ka saarista
Liiska Shaqsiyaadka La-asteeyay, iyo xayiraadda iyo xayiraad kala noqoshada hanti
ama lacag horay loo xayiray.

3. Sharcigani waxa kale oo uu dejinayaa habraaca cabashada ee ka dhanka ah
tillaabooyinka lagu xusay farqada 3aad.

Qodobka 3aad
Qeexitaannada

1. Haddii aan si kale loogu qeexin sharcigaan gudihiisa, ereyadan soo socdaa waxay
yeelanayaan macnaha soo socda:

b) “Shaqsiyaadka la asteeyay” waxaa loola jeedaa shaqsiyaad la asteeyay iyadoo la
raacayo habraaca uu dhigayo Sharcigan iyo xeerarkiisa taaso u oggolaanaysa Guddiga
inuu u asteeyo shaqsiyaad sababo cunaqabatayn maaliyadeed darteed ama dadka lagu
asteeysay Qaraarka Golaha Ammaanka ee Qaramada Midoobay. Shaqsiyaadkaan
waxaa ka mid ah (marka laga soo tago shakhsi iyo hay’add shaqsiyad qaanuuned leh),
urur kasta ama isu-tag shaqsiyaad.

j) “Liiska Shaqsiyaadka La-asteeyay” waxaa loola jeedaa liis ay soo diyaarisay
Wasaaradda Maaliyadda, oo ay ku qoran yihiin magacyada hay’adaha iyo
shaqsiyaadka loo asteeyay si waafaqsan Sharcigan.

x) “Qaraarada Golaha Ammaanka ee Qaramada Midoobay” waxaa loola jeedaa
qaraar uu ansixiyay Golaha Ammaanka ee Qaramada Midoobay ee la xiriira
maalgelinta argagixisada.

kh) “Wasaarad” waxaa loola jeedaa Wasaaradda Maaliyadda ee Xukuumadda
Jamhuuriyadda Federaalka Soomaaliya.

d) “Wasiir” waxaa loola jeedaa Wasiirka Wasaaradda Maaliyadda ee Xukuumadda
Jamhuuriyadda Federaalka Soomaaliya.

r) “Guddiga” waxaa loola jeeda Guddiga Qaran ee la Dagaalanka Lacag Dhaqidda
iyo ka Hortagga Maalgelinta Argagaxisada.

s) “Hay’adaha Kormeerka” waxaa loola jeedaa Booliiska, Xarunta Warbixinta
Maaliyadda (FRC), Hay’adda Sirdoonka iyo Nabadsugidda Qaranka iyo Bangiga
Dhexe ee Soomaaliya.

sh) “Xayiraad” waxaa loola jeedaa ku soo rogidda xayiraad hanti ama lacag si looga
hortago in la isticmaalo. Isticmaal lacag ama hanti waxaa loola jeeda marka la
wareejiyo, la sarifo, la iibsho ama la raro.

2. Eray kasta oo kale oo ka dhex muuqda Sharcigaan iyo Xeerkasta oo lagu soo saaray
si waafaqsan Sharcigan ee lagu qeexay Sharciga Ka Hortagga Lacag Dhaqidda Iyo
Maalgelinta Argagixisada, ee 2016 wuxuu lahaanaya macnaha lagu sheegay
Sharcigaas.

Qodobka 4aad
Dembiga Maalgelin Argagixiso

1. Sida ku qeexan Qodobka 3aad ee Sharciga Ka Hortagga Lacag Dhaqidda Iyo
Maalgelinta Argagixisada, ee 2016, qof wuxuu galay “dembiga maalgelin argagixiso”
haddii, isagoo adeegsanaya hannaan kasta, ha ahaato si toos ah ama si dadban, u
bixiya ama u ururiya dhaqaale, ama isku daya sameeynta labadaas arrimood, iyada oo
ujeeddadu tahay in loo isticmaalo ama ogyahay in loo isticmaalayo guud ahaan ama
qayb ahaan ujeeddooyinka hoos ku xusan:

b) Si loogu fuliyo fal argagixiso; ama
t) Si loogu taageero Shaqsi Argagixiso ah; ama
j) Si loogu urur argagixiso; ama
x) Maalgelin safar dagaalyahan argagaxiso oo ajnebi ah.

2. Dembiga ku xusan faqradda (1) waa lagalay:

b) Xataa haddii falka argagixiso aanu dhicin ama aan la isku dayin;
t) Xataa haddii dhaqaalaha aan loo isticmaalin in lagu galo ama la isku dayo fal
argagixiso;
j) Iyada oo aan la eegayn dalka ama dhulka falka argagixiso loogu talo galay inuu
ka dhaco.

3. Waxaa dembi ah:

b) In laga qayb qaato iyada oo gacan siin ah dembi ku xusan faqradda (2);
t) In la abaabulo ama lagu hago cid kale inay galaan dembi ku xusan faqradda (2);
ama
j) In si ku talogal ah loogu qaaraan darsado si ay u galaan dembiga ku xusan farqada
(2) koox dad ah oo leh, ujeeddo guud marka qaaraankaas loo sameeyo si loo sii
kordhiyo dembi ku xusan faqradda (2) ama qaaraanka la sameeyey iyada oo la og
yahay in kooxdu ay gelayso dembi ku xusan farqada (2).

CUTUBKA 2-AAD

XAYIRAADAMAALIYADDA, ASTEEYNTA SHAKHSIYAADKA IYO DIB U
EEGISTA ASTEEYNTA

Qodobka 5aad
Waajibaadka macluumaad bixinta sababo asteeyn darteed iyo Awoodaha

Hay’adaha Kormeerka

1. Guddiga Qaran ee la Dagaalanka Lacag Dhaqidda iyo ka Hortagga Maalgelinta
Argagaxisada iyo Hay’adaha Kormeerka, kuna hawlan shaqada aqoonsiga iyo
asteeynta ee ku xusan Qododbka 6, waxa ay awood u leeyihiin inay hay’adaha iyo
shaqsiyaadka oo dhan ka dalbadaan in ay soo gudbiyaan macluumaadka iyo
dukumentiyada gacan ka gaysan kara aqoonsiga iyo asteeynta shaqsiyaadka iyo
hay’addaha. Marka aan loo soo gudbin macluumaadka ay rabaan, Hay’adaha ku
hawlan shaqada aqoonsiga iyo asteeynta waxay raadsanayaan cadeeymaha ay u
baahanyihiin iyagoo u hoggaansamaya Qodobada Xeerka Habka Ciqaabta
Soomaaliya ee hagga cadeeymaha iyo uruurintooda.

2. Dhammaan Hay’addaha Warbixinnada (Reporting Entities) ee lagu sheegay
Qodobka 4-aad ee Sharciga Ka Hortagga Lacag Dhaqidda Iyo Maalgelinta
Argagixisada, waa inay si degdeg ah ugu wargeliyaan Guddiga iyo Hay’adaha
Kormeerka, dhammaan macluumaadka la xiriira macaamilaadka maaliyadeed oo dhan
haddii ay ka shakiyaan ama ay haystaan sabab macquul ah oo ay uga shakiyaan in
macaamilkaas maaliyadeed, ama isku-daygaas macaamilkaas maaliyadeed uu xariir la
leeyahay dhaqaale xiriir laleh, loo isticmaalaay ama loo isticmaalaayo ama lagu
taageerayo argagixiso, falal argagixiso ah ama ururo argagixiso ah.

Qodobka 6aad
Aqoonsiga iyo Asteeynta Shaqsiyaadka

1. Guddiga Qaran ee la Dagaalanka Lacag Dhaqidda iyo ka Hortagga Maalgelinta
Argagaxisada ayaa mas'uul ka ah usoo jeedinta Golaha Ammaanka ee Qaramada
Midoobay inay asteeyaan shaqsiyaad iyo bixinta caddaynta ku filan asteeynta ay soo
jeediyeen, iyada oo loo marayo nidaamka diblomaasiyadeed ee u degsan Wasaaradda
Arrimaha Dibadda iyo Iskaashiga Caalamiga ah. Si loo fuliyo hannaanka aqoonsiga
iyo asteeynta, waxaa la dejinayaa xeer-nidaamiye lagu hagaayo habka lagu
aqoonsanayo dadka la asteeynaayo iyadoo lagu salaynayo shuruuddo la cayimay.

2. Marka ay jiraan sababo maangal ah oo saldhig u noqonkara asteeynta shaqsiyaad,
Guddiga Qaran ee la Dagaalanka Lacag Dhaqidda iyo ka Hortagga Maalgelinta
Argagaxisada waa inay asteeyaan shaqsiga ama hay’adda soo buuxisay shuruudaha la
cayimay, waxayna u idmanyahiin inay si degdeg ah oo wax ku ool ah baaritaan u
sameeyaan, una dhaqan-galiyo asteeynta. Waxay sidoo kale ka codsadsanayaan
wadamada kale inay asteeyaan ama ay dhaqan galiyaan asteeynta gudaha dalka laga
sameeyay.

3. Marka qof ama hay’ad uu asteeyo Guddiga ama Golaha Ammaanka ee Qaramada
Midoobay, waa in isla markiiba la xayiraa lacagta ama hantida shaqsiga iyo hay’adda
la asteeyay.

4. Waa in si degdeg ah lagu ogeeysiiya qofka ama shirkadda la asteeyay:

b) Asteeynta lagu sameeyay iyo saameynta ay leedahay; iyo
t) Fursada dib-u-eegista ka furan asteeynta lagu sameeyay iyo cidda ay kala
xiriirayaan.

5. Xeer-nidaamiye kasta oo khuseeya dhaqangelinta asteeynta waa in loo dhaqan-
geliyaa si waafaqsan Sharcigaan iyo Axdiyada Caalamiga ah oo ay Soomaaliya qayb
ka tahay.

Qodobka 7aad
Xayiraada lacagta iyo hantida

1. Iyadoo la hoggaansamayo Qodobka 6-aad ee Sharcigan ee khuseeya asteeynta
shaqsiyaadka;

b) Dhammaan shakhsiyaadka ama hay'adaha, oo ay ku jiraan Hay’addaha
Warbixinnada (Reporting Entities), waa inay si degdeg ah u xayiraan lacagta iyo
hantida shaqsiyaadka la asteeyay iyadoo loo hoggaansamaayo Qodobka 6-aad ee
Sharcigan;

j) Dhamaan shaqsiyaadka jooga iyo hay’addaha kuyaala gudaha dalka
Soomaaliya iyo muwadiniinta Soomaaliya waxaa ka mamnuuc ah in ay u
oggolaadaan hanti ama lacag ama adeegyada kale ee la xiriira maaliyadda, si toos
ah iyo si dedbanba, shaqsiyaad ama hay’addo la asteeyay, iyo waliba shirkadaha
ay leeyihiin ama ay xukumaan dadka la asteeyay, si toos ah iyo si dedbanba.
Waxaa kaloo mamnuuc ah in ay u oggolaadaan shaqsiyaadka matalayaa, hantida,
lacagta ama adeegyada kale ee la xiriira maaliyadda oo ay leeyihiin shaqsiyaadka
la asteeyay.

x) Tallaabada ku xusan Farqadda 1(b) ee Qodobkan waa in lagu dabaqo lacagta
ama hantida lagu qeexay Sharciga Ka Hortaga Lacag Dhaqidda iyo Maalgelinta
Argagixisada, 2016.

2. Waxaa lasoo saaraya xeer-nidaamiye jideeynaaya habraaca xayiraadda hantida iyo
lacagaha shaqsiyaadka iyo hay’addaha la asteeyay. Xeer-nidaamiyahaan waa in loo
dhaqangeliya si waafaqsan Sharcigan iyo heshiisyada caalamiga ah oo ay Soomaaliya
qaybta ka tahay.

Qodobka 8aad
Xaqa iyo habka codsashada ka dhanka ah asteeyn lasameeyay

1. Xilli kasta oo asteeyn la sameeyay ay wali dhaqan gal tahay, shaqsiga ama
hay’adda la asteeyay:

(b) waxa uu ka codsan karaan Guddiga Qaran ee la Dagaalanka Lacag Dhaqidda
iyo ka Hortagga Maalgelinta Argagaxisada inay is beddel ku sameeyaan asteenyta,
ama;

(t) inay ka noqdaan asteeynta.

2. Haddii codsi ku xusan faqradda 1-aad ee Qodobkan oo la xiriira asteeyn
lasameeyay lasoo gudbisto, codsi kale lagama soo daba gudbin karo haddii uusan
isbedel ku imaan sababihii loo adeegsaday codsigii hore ama ay jirto arrin muhiim ah
oo aan Guddigu hore u tixgelin.

3. Codsiga ku xusan Qodobkan marka lasoo gudbiyo, Guddiga waa inuu go'aan ka
gaara in wax laga beddelayo ama laga noqonaayo asteeynta ama wax isbedel ah aan
lagu sameyneyn.

4. Haddii ay Guddiga Qaran ee la Dagaalanka Lacag Dhaqidda iyo ka Hortagga
Maalgelinta Argagaxisada ay iskood ugu cadaato, ama codsi oow uga yimaado shaqsi
ama hay'adda la asteeyay, kuna saabsan in shuruudihii looga baahnaa asteeynta
shaqsigaas ama hay’addaas aan la buuxin, Guddigu waa inuu u gudbiyaa codsi ka
saaris liiska asteeynta guddiga cunaqabataynta Qaramada Midoobay ee ku shaqada
leh, haddii asteeynta markeedii horaba lasameeyay iyadoo loo hogaansamaayo qaraar
Qaramada Midoobay. Haddii asteeyntu aheyd mid maxalli ah, Guddigu isagoo
raacaya habraacyada ka dhashay sharcigaan ayuu ka noqonaaya asteeynta.

5. Shaqsi ama hay’ad kasta oo hantideeda ama lacagteeda lagu xayiray si waafaqsan
Qodobka 7, balse magaciisa laga saaray Liiska Shaqsiyaadka La-asteeyay, waxa ay
Guddiga ka codsan karaan inuu xayiraada ka qaado hantidooda ama lacagtooda.

Qodobka 9aad
Dacwadaha ka dhanka ah asteeynta

1. Qofkasta oo la asteeyay, Guddiguna uusan ka qaadin asteeynta markuu codsi u
gudbistay kadib, wuxuu Maxkamadda Sare ee Jamhuuriyadda Federaalka Soomaaliya
oo keliya ka furan karaa dacwad ka dhan ah go’aamadda uu Guddigu ka gaaray
codsigiisa.

2. Mark ay galyeso dacwadaha ka dhanka ah go’aamada Guddiga, Maxkamadda Sare
waxay ku koobaysaa dhageysiga dacwadeeda go’aan ka gaarista:

b) in asteeynta codsadaha ay ku dhacday si qalad ; ama
t) in shuruudaha loo adeegsaday asteeynta ay yihiin kuwa wali dhaqangalka ah.

3. Inta ay ku guda jirto dacwadda, Maxkamadda Sare waa inay tixgelisaa saameynta
uu go'aankeedu ku yeelan karo u hoggaansanaanta Dalka ee waajibaadkiisa caalamiga
ah, sida kuwa ka dhasha Qaraarada Golaha Ammaanka ee Qaramada Midoobay ee la
xiriira kahortaga maal-gelinta argagixisada.

4. Go'aanka Maxkamadda Sare wuxuu noqonayaa kama dambays.

CUTUBKA 3-AAD

WAXYAABAHA REEBAN, KORMEERKA IYO CIQAABAHA

Qodobka 10aad

Lacagaha ama Hantida Ka-reeban Xayiraadda Sababo Bini’aadannimo Darteed

1. Marka lacag ama hanti shaqsi ama hay’ada leedahay lagu soo rogaayo xayiraad si
waafaqsan Qodobka 6-aad ee Sharcigaan ama xeer-nidaamiye-yaashiisa, hantida ama
lacagta hoos ku qoran waaka reebantahay xayiraad:

b) Lacagaha daruuriga u ah kharashaadka nolosha ee aasaasiga ah, sida midda
loogu talagalay in lagu dabbaro kirada, cunnada, caafimaadka, canshuurta,
ceeymiska, kharashaadka waxbarashada, biyaha iyo korontada.

t) Lacagaha maangalka ah ee loogu talagalay oo keliya bixinta kharashaadka
kaalmooyinka sharciga iyo arrimaha kale ee la xiriira adeegyadaan.

x) Lacagaha maangalka ah ee loogu talagalay oo keliya bixinta adeegyada ama
khidmooyinka waajibay ee loogu talagalay keeydinta iyo ilaalinta lacagaha ama
hantida la xayiray.

2. Waxaa lasoo saaraya Xeer-nidaamiye waafaqsan Sharcigaan, kaasoo la jaan qaadi
kara nidaamyada Qaramada Midoobay, kaaso jideeynaayay habraaca ay u
hogaansamaayan shaqsiyaadka iyo hay’addaha xayiradda lasaaray marka ay
isticmaalayaan lacagaha iyo hantida lagu xusay faqradda 1-aad ee Qodobkaan.

Qodobka 11aad
Hay’addaha Dabagalka iyo Kormeerka

1) Guddiga iyo Hay’addaha Dabagalka iyo Kormeerka waxay ka dalban karaan
warbixin walba oo daruuri ah, oo ay ku jiraan dukumintiyada iyo diiwaanada
dhamaan Hay’addaha Warbixinnada (Reporting Entities) si’ay u hubiyaan sida ay
hay’addahaasi ugu hoggaansamayaan Sharcigaan iyo Xeer-nidaamiye-yaashiisa.
Hay’addaha Warbixinnada (Reporting Entities) waxaa waajib ku ah inay siiyaan
warbixinnada, dukumintiyada iyo macluumaadka ay hayaan Guddiga, Hay’addaha
Dabagalka iyo Kormeerka.

2) Guddigu waa inuu faafiya warbixinnada darururiga ah oo ay ka mid yihiin liiska
asteeymaha lasameeyay, liiska asteeymaha laga laabtay, liiska cunaqabaateynnada iyo
amarada cunuaqabateeyn ka qaadista, si kor loogu qaado ka warqabka bulshda iyo

hay’adaha, muhiimadda ay leedahay u hogaansanaanta Sharcigaan iyo Xeer-
nidaamiye-yaashiisa.

3) Hay’addaha Warbixinnada (Reporting Entities) waxaa waajib ku ah inay dejistaan
nidaamyo iyo habraacyo kontorool oo gudaha ah oo waafaqsan Qodobka 17-aad ee
Sharciga Ka Hortagga Lacag Dhaqidda iyo Maalgelinta Argagixisada, si’ay u
xaqiijiyaan u hoggaansanaantooda ku aadan Sharcigaan iyo xeerarkiisa.

4) Cidkasta oo is hortaaga hawlaha Guddiga, Hay’addaha Dabagalka iyo Kormeerka
ama ka horyimaada inuu la shaqeeyo inta ay gudanaayaan hawshooda waxa uu galay
denbi, waxaana lagu soo rogayaa ciqaabaha maamul, madani iyo ciqaabeed ee ku
haboon ee ku xuusan Qeybta 5-aad ee Sharciga Ka Hortagga Lacag Dhaqidda iyo
Maalgelinta Argagixisada.

Qodobka 12aad
Ciqaabaha

1. Ku xadgudubka Sharcigaan iyo Xeer-nidaamiye-yaashiisa waxaa lagu ciqaabaya si
waafaqsan Qodobada 27-aad ilaa-29-aad ee Sharciga Ka Hortagga Lacag Dhaqidda
Iyo Maalgelinta Argagixisada ee 2016.

CUTUBKA 4-AAD

DHAQAN-GALKA SHARCIGAAN

Qodobka 13aad
Xeer-nidaamiye-yaasha loogu talagalay dhaqangelinta Sharcigaan

1. Waxaa lasoo saaraya Xeer-nidaamiye-yaal waafaqsan Sharcigaan oo haggaaya
arrimahaan:

b) Habraaca soo jeedinta asteeymaha ka dhalanaaya Qaraarada Golaha
Ammaanka ee Qaramada Midoobay ama go’aamadda Dowladda Soomaaliya;
t) Habraaca xayiraadda hantida iyo lacagaha shaqsiyaadka iyo hay’addaha la
asteeyay;
x) Habraaca ilaalinta xuquuqda garabyada sedexaad ee xayiraaddu taaban karto;
kh) Habraaca uruurinta cadeeymaha iyo warbixinnada loo baahanyahay ee
kusaabsan shaqsiyaadka iyo hay’addaha laga leeyahay dano khuseeya Sharcigaan
iyo Xeer-nidaamiye-yaashiisa.
d) Habraaca wax ka bedelista asteeymaha iyo xayiraad ka qaadista lacagaha iyo
hantida shaqsiyaadka iyo shirkadaha;
r) Habraaca u oggolaanshaha Shaqsiyaadka iyo Hay’addaha la xayiray hantidooda,
sidii oo u isticmaali lahaayeen hantida iyo lacaga ka reeban xayiraada, si
waafaqsan Qodobka 9-aad ee Sharcigaan.
s) Nidaamka iyo habraaca hagaaya cabashooyinka ka dhanka asteeymaha
lasameeyay.
s) Nidaamyada iyo habraacyada kale ee muhiimka u ah dhaqangelinta Sharcigaan.

Qodobka 14aad
Habka soo saarista iyo meelmarinta Xeerarka Dhaqangelinta Sharcigan

1. Wasiirka Maaliyadda oo latashanaaya xubnaha Guddiga Qaran ee la Dagaalanka
Lacag Dhaqidda iyo ka Hortagga Maalgelinta Argagaxisada ayaa soo saarayaa xeer-
nidamiyeyaasha lagu xusay sharcigaan iyo kuwa kale ee aan la xussin ee lagu dhaqan
gelinayo sharcigan isagoo hor geynaya Golaha Wasiirada si ay u ansixiyaan.

2. Xeer-nidaamiyeyaasha lagu soo saaro Qodobkan farqadiisa 1aad, waa in ay
waafaqsanaadaan Sharcigan.

Qodobka 15aad
Hay’addaha masuulka ka ah dhaqan-gelinta Sharcigaan

1. Guddiga Qaran ee la Dagaalanka Lacag Dhaqidda iyo ka Hortagga Maalgelinta
Argagaxisada ayaa masuul ka ah korjoogteeynta dhagangalka Sharcigaan, ka
gudoomidda warbixinnadaa rubuclaha iyo sanadlaha ah ee kusaabsan u
hoggaansanaanta Sharcigaan Hay’addaha Dabagalka iyo Kormeerka iyo waliba u
gudbinta iyo ka gacansiinta Xeer Ilaaliyaha Guud eedeynta shaqsiyaadka iyo
hay’addaha maalgeliya argagixisada.

2. Hay’addaha Dabagalka iyo Kormeerka ayaa soo saaraya warbixinno rubucle iyo
sanadle ah, oo leh faahfaahinno dhameystiran, kuna saabsan u hoggaansanaanta
Sharcigaan iyo waliba tallooyin wax ku ool ah oo ku aadan xal u helidda arrimaha
warbixinnada kasoo muuqday.

3. Warbixinnada lagu xussay Faqradda 2-aad ee Qodobkaan waxaa loo Gudbinayaa
Guddiga Qaran ee la Dagaalanka Lacag Dhaqidda iyo ka Hortagga Maalgelinta
Argagaxisada oo dhaqangelinaya tallooyinka ku xuusan warbixinnada.

4. Warbixinnada lagu xussay Faqradda 2-aad ee Qodobkaan waxaa sidoo kale loo
gudbinaya Golaha Wasiiradda iyo Labada Aqal ee Baarlamaanka Federaalka
Soomaaliya.

Qodobka 16aad
Dhaqan-galka Sharcigaan

1. Sharcigaani wuxuu dhaqan-gelayaa markii ay meel mariyaan Labada Aqal ee
Baarlamaanka Soomaaliya, uu saxiixo Madaxweynaha Jamhuuriyadda, kadibna lagu
soo saaro Faafinta Rasmiga ah.
2. Haddi qodobbo kamid ah Sharcigaan iyo kuwa ku jira Sharci ama Xeer kale ay iska
horyimaadaan, waxaaa la dabaqayaa qodobadda Sharcigaan.

